
KAKO RAZMIŠLJAJU 
BH INTELEKTUALCI?

Selman Selhanović: Bošnjački odgovori 
2 - Razgovori sa istaknutim ličnostima iz 
kulturnog i javnog života BiH (1999 – 2004.), 
Vijeće kongresa bošnjačkih intelektualaca, 
Sarajevo, 2004.

Nakon što je 1998. godine objavljena knjiga 
pod istim naslovom Bošnjački odgovori 1 u kojoj 
je zabilježeno sedamnaest intervjua sa šesnaest 
bh. intelektualaca, kulturnih i javnih radnika, 
Selman Selhanović svoj novinarski rad u 
Preporodu i Novim horizontima u sferi intervjua 
uspjeva čitalačkoj publici prezentirati i u drugoj 
knjizi pod istim naslovom Bošnjački odgovori 2. 
Ovoga puta Selhanović nas upoznaje ili iznova 
podsjeća na ono što su u svojim intervjuima 
u periodu od 1999. do 20004. godine kazali 
osamnaest istaknutih ličnosti iz kulturnog i 
javnog života BiH – Adnan Silajdžić, Šaćir 
Filandra, Muhamed Nezirović, Abdulah 
Nakaš, Lamija Hadžiosmanović, Enes 
Pelidija, Mehmedalija Bojić, Fehim Nametak, 
Safet Halilović, Sead Hodžić, Šefket Krcić, 
Ismet Bušatlić, Enver Imamović, Amor 
Mašović, Kemal Zukić, Fikret Hadžić, Ismet 
Dizdarević i Esad Duraković.

Svaki od sugovornika, govoreći kroz 
prizmu svoje uže specijalnosti svjedoči, kako 
to primjećuje i recenzent ove knige prof. 
dr. Jusuf Žiga «o stanju duha, te o ukupnim 
prilikama kroz koje prolazi aktualno bh. društvo 
i država kao i cijelo čovječanstvo»…

Tako naprimjer, dr. Adnan Silajdžić, 
docent na Fakultetu islamskih nauka u 
Sarajevu konstatuje:»Jako je znakovito da 
danas u IZ imamo samo jedne informativne 
novine Preporod i dvije periodične publikacije 
Glasnik i Takvim. U njima se iscrpljuju svi 
sadržaji i teme islama. Ponekad mislim, volio 
bih da griješim, da takvo što odgovara razini 
naših duhovnih i intelektualnih potreba(…) To 
ne znači da ne bismo trebali očekivati i više. Od 
našeg dinamičnog ili statičnog odnosa prema 

suvremenosti zavisit će i broj glasila religijskog i 
kulturnog sadržaja. Jer ljudi pišu samo onda ako 
imaju šta kazati(…)»  Kada govori o utjecaju 
politike na religiju,  dr. Šaćir Filandra, docent 
na Fakultetu političkh nauka u Sarajevu kaže 
između ostalog: «Ono što je sasvim normalno 
i što je činjenica u svim savremenim društvima 
jeste da je religija dominantan faktor oblikovanja 
ljudskog života i oblikovanja društvene zajednice. 
Drugi je način kako se ona artikulira na državnoj 
razini(…)»  Na pitanje da li se današnji Španci 
stide svoga islamskoga nanosa, prof. dr. 
Muhamed Nezirović sa katedre za romanske 
jezike Filozofskog fakulteta u Sarajevu i bivši 
ambasador BiH u Španiji odgovara da bi nas 
Španjolci mogli mnogo čemu podučiti.

Tretirajući termin agresije u udžbenicima 
historije, prof. dr. Enes Pelidija, redovni profesor 
na katedri historije Filozofskog fakulteta ističe: 
«…Međunarodna zajednica može taj termin 
izbaciti, ali pamćenje agresije ovome narodu i 
ovoj zemlji ne može izbrisati.» 

Kada govori o odnosu Evrope prema BiH, 
docent dr. Ismet Bušatlić, prodekan Fakulteta 
islamskih nauka u Sarajevu kaže: «Evropa je, uz 
sve ono što je u njoj dobro, napredno i lijepo, očito 
još uvijek na nekim svojim dijelovima maligna, 
genocidna i barbarska. Stoga je u «našem 
slučaju» vidimo neodlučnu, neprincipijelnu 
i zbunjenu. Po prvi put je otvoreno morala 
priznati činjenicu da smo «mi» na pravoj strani, 
a «njeni» na suprotnoj. Otuda pokušaji da se 
krivica bar raspodjeli.» 

Pored raznovrsnog spektra intervjua 
treba istaći i raznovrsnost njihovih povoda. 
Intervjui su koncizni, jasni, novinarski sređeni 
i dotjerani. Selhanović se doima kao neko 
ko dobro poznaje kompletno stanje duha 
BiH i Bošnjaka. On je u pitanjima jasan i 
argumentiran ali su i svi sugovornici otvoreni 
i direktni. 

Stoga svako onaj ko bude tražio dokaze 
o vremenu u kojem su živjeli Bošnjaci 
neposredno nakon agresije na BiH korištenjem 
ove knjige može pronaći brojne odgovore na 
jednom mjestu.

Zehra Alispahić


